
UVOD

Posljednjih godina brojne razvojne agencije, državne službe, međunarodne  i nevladine organizacije provode različite projekte socijalnog preduzetništva koji imaju za cilj smanjenje socijalne isključenosti i siromaštva kroz uključivanje socijalno isključenih  kategorija i dugoročno nezaposlenih žena na tržište rada. Isto tako, razrađen je jedan od ciljeva iz Strategije razvoja BiH i izrađena je Strategija socijalnog uključivanja,
 gdje se socijalno preduzetnišvo navodi kao jedna od mogućnosti za zapošljavanje i uključivanje na tržište rada socijalno isključenih kategorija.
 Pored svih ovih navedenih napora, razvoj socijalnog preduzetništva još uvijek je u ranom usporenom razvojnom procesu.
 Jedan od razloga spore primjene socijalnog preduzetništva može se odnositi na činjenicu da BiH još uvijek nema zakone niti strategije koji regulišu socijalno preduzetništvo. Takođe, i sam prevod engleske riječi „social“ nije jednako prihvaćen u BiH, što u praksi često dovodi do nerazumijevanja i različitog tumačenja. Tako u bh. društvu preovladava korištenje riječi prevedene kao „socijalno” jer se smatra da se riječ „društveno“ može vezati za period socijalizma i nastavak društvenog vlasništva. U ovom radu će se koristiti termin „socijalno“, mada po meni lično riječ „socijalno” stavlja preduzetništvo u negativan kontekst i aludira na neimaštinu i socijalne slučajeve. Društveno preduzetništvo, međutim, to nije niti može biti, jer se ono fokusira na mogućnosti ekonomskog osnaživanja i integracije žena, u ovom slučaju slabije zapošljivih žena. Kroz ovaj rad ću analizirati mogućnosti socijalnog preduzetništva kroz žensko zadrugarstvo
 i odgovoriti na neka pitanja kao što su npr. da li je žensko zadrugarstvo rješenje za smanjenje siromaštva društveno isključenih i teško zapošljivih kategorija žena u BiH, te kako i na koji način sistem podrške i zalagačke aktivnosti nevladinih organizacija mogu doprinijeti poboljšanju ekonomskog položaja žena, na njihovu obostranu satisfakciju. 

Zadruga i/ili socijalno preduzetništvo 

U BiH ne postoji univerzalna definicija socijalnog preduzetništva oko koje bi se svi mogli složiti. U svakom slučaju, socijalno preduzetništvo je oblik preduzetništva koje je isključivo orijentisano na ostvarenje društvenih ciljeva,
 dok se socijalna komponenta preduzetništva ogleda u dodatnom poštivanju određenih društvenih i etičkih vrijednosti kroz poslovanje, čime se omogućava doprinos zajednici, sa naglaskom na socijalni učinak.
 Prema Opštem zakonu o zadrugama,
 zadruga je „oblik organizovanja dobrovoljno udruženih članova (zadrugara) da bi zadovoljili svoje zajedničke ekonomske, socijalne i kulturne potrebe i težnje kroz zajedničko posjedovanje i demokratsko kontrolisano privređivanje“
 (poslovanje). Prema ovom Zakonu, pored „opštih“, zadruge mogu biti i „specijalizovane“
 ili kako ih još nazivaju „socijalne“
 zadruge, a čiji ciljevi i funkcije mogu biti i za neke neekonomske potrebe (na primjer u oblasti obrazovanja, ravnopravnosti spolova i sl.). Ovakve zadruge su otvorene za sve koji su u mogućnosti da koriste njihove usluge i prihvataju odgovornost, prava i obaveze, bez obzira na spolne, socijalne, rasne, političke i vjerske razlike
 i najčešće se osnivaju s ciljem radne integracije marginalizovanih i posebno osjetljivih društvenih grupa, kao i radi postizanja socijalnih ciljeva.  Drugim riječima,  ono po čemu se razlikuju od „običnih“ zadruga jeste njihova socijalna misija, odnosno temeljna orijentisanost prema nekom obliku socijalne integracije i interesa zajednice. Osim toga, nisu nužno usmjerene samo na interese svojih članova/ica, već u njihovo djelovanje mogu biti uključeni i vanjski saradnici/e i/ili korisnici/e iz njihove zajednice. U svakom slučaju moguće je poticati socijalno preduzetništvo i žensko zadrugarstvo, ali kada se govori o „socijalnoj“ komponenti, naročito u bh. kontekstu, potrebno je razumjeti i zakonski definisati šta je to „socijalno“ u socijalnom preduzetništvu, kao i šta su to ekonomski, a šta socijalni ciljevi.

Žensko zadrugarstvo u BiH
Praksa u BiH pokazuje da su zadruge, čija su ciljna grupa marginalizovane žene, još uvijek podcijenjene, mada postoje pozitivni primjeri prve tri osnovane ženske zadruge (u Bratunacu/MZ Kravica - povratnice, proizvodnja malina, ketering, u Tuzli - Romkinje, poljoprivredna proizvodnja i u Bijeljini - žene žrtve nasilja u porodici, usluge čišćenja).
 Ove zadruge od samog osnivanja svojim pozitivnim primjerom pokazuju da je moguće boriti se, kroz žensko zadrugarstvo, protiv siromaštva marginalizovanih i ranjivih grupa žena (povratnice, žene sa invaliditetom, Romkinje, samostalne roditeljke, itd.). Ove tri ženske zadruge su još uvijek aktivne i održive na tržištu. Ipak, prilikom razmišljanja o mogućem pokretanju zadruge kao vidu socijalnog preduzetništva trebalo bi razumjeti i napraviti razliku između npr. socijalne zadruge i dobrovoljne/humanitarne organizacije, jer socijalna zadruga ima svoje proizvode i usluge, kupce i tržište na kojem vrši prodaju, te kao bilo koje pravno lice mora pokriti svoje troškove i u isto vrijeme ostvariti cilj zbog kojeg je osnovana.
 Za razliku od socijalne zadruge, dobrotvorne/humanitarne organizacije oslanjaju se na dobrovoljne priloge i donacije, subvencije i državnu finansijsku podršku. Nadalje, socijalno preduzetništvo treba razlikovati od aktivizma,
 ali to ne znači da se te dvije aktivnosti međusobno isključuju. Aktivizam je potreban kako bi stvorio prepoznatljivost i podršku društvenom preduzetništvu, gdje aktivisti/ce traže promjenu utičući na donošenje odluka relevantnih institucija ili utičući na mišljenje javnog mijenja. Za razliku od aktivizma, zadrugarstvo kao vid socijalnog preduzetništva traži društvenu promjenu kroz inovacije i direktno primjenjuje rješenja koja aktivisti/ce traže. Tu je vidljiva ta spona između aktivizma i zadrugarstva.  

Uloga nevladinih organizacija
Kako je socijalno preduzetništvo veoma širok pojam nejasnog koncepta, a koji se odnosi na tržišno orijentisane aktivnosti koje imaju specifičan cilj, možemo ga posmatrati kao inovativni odgovor u vezi problema finansiranja nevladinih organizacija i fondacija, kojima postaje sve teže pronaći privatni ili državni kapital.
 Na osnovu  zakona o udruženjima i fondacijama
 nevladinim organizacijama je dopušteno obavljanje privrednih djelatnosti ako prvenstvena namjera udruženja/organizacije nije sticanje dobiti, te ako su privredne djelatnosti povezane  sa ciljevima i djelatnostima te nevladine organizacije i fondacije. Međutim, za obavljanje nesrodnih privrednih djelatnosti, mora se osnovati pravno lice, odnosno izabrati neki oblik privrednog subjekta putem kojeg će se odvijati takvo poslovanje. S aspekta socijalnog preduzetništva, svi ovi zakoni određuju da nevladine organizacije i fondacije mogu imati svoju imovinu što podrazumijeva  nekretnine i pokretne stvari. Imovinu mogu i naslijediti, odnosno mogu je steći  poklonom i svim oblicima donacija, ali što se tiče djelatnosti, one su neprofitabilne. Zakonima o nevladinim organizacijama i fondacijama se to definiše kao „ostvarenje nekog zajedničkog ili javnog interesa, a pri tome nema nakane sticanja profita“, tj. „osnovna svrha nije sticanje dobiti“. Drugim riječima, privredne djelatnosti, što je i izraz za profitabilnu djelatnost, u okviru nevladinih organizacija i fondacija, mogu se obavljati samo preko posebno osnovanog pravnog lica poštujući fiskalne i poreske politike i relevantne zakone. U posljednje vrijeme, često se dešava da nevladine organizacije osnivaju socijalna preduzeća u formi društva ograničene odgovornosti (d.o.o.), kao i opštih zadruga, videći u tome mogućnost osiguravanja dodatnih izvora finansiranja za svoje aktivnosti i održivost organizacije. Na ovaj način nevladina organizacija kao jedna od osnivačica sa većinskim vlasništvom, omogućava sopstvenu održivost kao i osiguranje finansijskih sredstava za edukovanje žena, korisnica zadruga.

Zaključak i preporuke
Analizirajući ekonomsku situaciju u BiH, posebno iz perspektive tržišta rada (visoka stopa dugoročne nezaposlenosti), može se konstatovati da postoji jasno izražena socijalna potreba da se podrži model ženske zadruge, kao dio socijalnog preduzetništva i tako osigura ekonomsko osnaživanje žena i uključivanje marginalizovanih žena. Primjetno je da se, pored  nedostatka zakonskog okvira za socijalno preduzetništvo i zakonskih ograničenja, ženske zadruge suočavaju s nedostatkom finansiranja i nedovoljnom podrškom iz šireg okruženja. Dosadašnja davanja socijalne pomoći i poticaja preko zavoda za zapošljavanje dugoročno ne rješavaju problem siromaštva i nezaposlenosti žena. Jedna od preporuka je  da se zagovara za promjenu u pristupu raspodjele sredstava iz državnih  budžeta, gdje bi se umjesto davanja socijalne pomoći i poticaja preko zavoda za zapošljavanje, trebalo investirati u žensko zadrugarstvo i/ili socijalno preduzetništvo. U svakom slučaju socijalno preduzetništvo, kroz žensko zadrugarstvo, i uz saradnju sa nevladinim sektorom, jeste najkvalitetniji način za rješavanje socijalnih problema žena. Nevladin sektor može doprinijeti u procesu traženja potencijalnih donatora, sponzora ili partnera spremnih na ulaganje ili finansiranje socijalnog preduzetništva. S druge strane, on može djelovati i kao pružalac usluga ili raditi na identifikovanju, edukaciji i uključivanju ciljnih grupa žena koje imaju potencijal i realne potrebe da se uključe u aktivnosti socijalnog preduzetništva i tržišta rada. 
U svakom slučaju, usmjerenost prema socijalnoj svrsi treba biti podržana sistemom fiskalnih olakšica i/ili drugim beneficijama koje treba ponuditi država, ali takođe podrazumijeva i uvođenje sistema kontrole i nadzora kako bi se spriječile zloupotrebe posebnog tretmana koji ovakve zadruge imaju, te obavljanja djelatnosti za koje nisu registrovane.
 
Na osnovu pozitivnih praksi ženskih zadruga može se zaključiti da, kroz zadrugarstvo, postoji potencijal za smanjivanje siromaštva socijalno ugroženih žena. Zato je potrebno lobirati za što skorije donošenje zakona o socijalnom preduzetništvu, koji će regulisati pitanje zadruga, naročito socijalnih zadruga, kao oblika socijalnog preduzetništva i omogućiti poreske olakšice i niže poreske stope, kao i efikasan sistem podrške koji će obuhvatiti mjere kojima se pojednostavljuju administrativne usluge.
Pored uključivanja marginalizovanih i siromašnih žena u ženske zadruge, potrebno je razvijati partnerstva i saradnju između nevladinih organizacija i ženskih zadruga kako bi se organizovanije djelovalo prema relevantnim političkim akterima i zagovaralo za normativno prepoznavanje ženskih zadruga.
Zaključila bih ovu kratku analizu s poznatom frazom „Nemojte o nama bez nas” jer cijeli segment ženskog zadrugarstva ne može dugoročno funkcionisati bez koordinacije nevladinih organizacija i saradnje žena korisnica ovih procesa.

